
ⵓⵙⵎⵓⵜⵜⴳ ⵏ ⵜⵏⵓⴼⴰ ⵜⵉⵎⵙⵏⵉⵊⵊⵉⵜⵉⵏ ⵙ ⵎⴰⴷ ⵉⴼⵔⵔⵓⵏ ⴰⴱⵓⵔⵣ ⴰⵏⴼⴳⴰⵏ ⵉ ⵉⵎⵓⴹⴰⵏ 

 

ⵜⵙⵏⵎⵍ ⵜⵎⴰⴷⴷⴰⵙⵜ ⵜⴰⵎⴰⴹⵍⴰⵏⵜ ⵏ ⵜⴷⵓⵙⵉ ⴰⵔⵎⵎⵓⵙ ⵏ ⵜⴷⵓⵙⵉ ⵙ: “ⵡⴰⴷⴷⴰⴷ ⵏⵏⴰ ⴳ ⵜⵙⵎⴷ ⵜⵏⴼⵔⵓⵜ ⴳ ⵓⵙⵡⵉⵔ 

ⴰⴽⵎⴰⵎ ⴷ ⵓⵎⵏⵍⵍⵉ ⴷ ⵓⵏⴰⵎⵓⵏ”.  ⵜⴳ ⵜⴷⵓⵙⵉ ⵜⴰⵎⵏⵍⵍⵉⵜ ⴷ ⵜⵏⵢⵉⵎⴰⵏⵜ ⵢⴰⵏ ⵓⴳⵣⵣⵓⵎ ⵓⵔ ⵢⴰⵟⵟⵓⵏ ⵙⴳ ⵜⴷⵓⵙⵉ, ⵙ 

ⵓⵔⵎⵎⵓⵙ ⵏⵏⵙ ⴰⵎⵇⵇⵔⴰⵏ, ⵉⴷⴷⵖ ⵜⴳⴰ ⴰⵣⵔⴼ ⵉⵙⵔⵓⵙⵏ ⵜⴰⵣⵎⵔⵜ ⵏ ⵓⴼⵊⵊⵉⵊ ⵙ ⵉⵣⵔⴼⴰⵏ ⵉⵖⵣⵓⵔⴰⵏⵏ ⵢⴰⴹⵏⵉⵏ. 

ⴳ ⵡⴰⴽⴰⵣ ⵏⵏⵙ ⵉ ⵡⴰⴷⴷⴰⴷ ⵏ ⵜⴷⵓⵙⵉ ⵜⴰⵎⵏⵍⵍⵉⵜ ⴷ ⵜⵏⵢⵉⵎⴰⵏⵜ ⴳ ⵜⵎⴰⵣⵉⵔⵜ ⵏⵏⵖ, ⵜⵓⵡⵉ ⴷ ⵜⴰⵏⴰⴹⵜ ⵏ ⵓⵙⵇⵇⵉⵎ ⴰⵏⴰⵎⵓⵔ 

ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵅⴼ "ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ ⴳ ⵍⵎⵖⵔⵉⴱ.. ⵉⵏⴰⵥⴰⵕⵏ ⴷ ⵉⵎⵙⴰⵔⴰⵙⵏ ⴷ ⵉⵙⴰⴷⴰⴼⵏ ⵏ 

ⵓⵙⴷⵓⵙ", ⵎⴰⵙ ⵜⵡⵔⵔⵉ ⵜⴷⵓⵙⵉ ⵜⴰⵎⵏⵍⵍⵉⵜ ⵜⴳⴰ ⵢⴰⵏ ⵙⴳ ⵉⵎⵓⴽⵔⵉⵙⵏ ⵉⵎⵇⵇⵔⴰⵏⵏ ⵏ ⵜⴷⵓⵙⵉ ⵜⴰⵎⴰⵜⴰⵢⵜ, ⵉⴷⴷⵖ 

ⵓⵔ ⴷⴰ ⴰⵙ ⵜⴻⵜⵜⵡⴰⴼⴽⴰ ⵜⴰⵡⵉⵜ ⵢⵓⴷⴰⵏ ⴳ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ, ⵉⴷⴷⵖ ⵜⴳⴰ ⵢⴰⵏ ⵓⴼⵔⴷⵉⵙ ⴰⴷⵙⵍⴰⵏ ⵏ ⵓⵙⵓⵏⴼⵓ 

ⴷ ⵓⴱⵕⵕⵄ ⵏ ⵉⵏⵎⵓⵔⴰⵏ, ⵅⴼ ⵉⴳⴳⵉ ⵏ ⵜⵉⵇⵇⵓⴱⵔⴰ ⵏ ⵓⵙⵍⴳⵏ ⵉⵙⵏⵎⴰⵍⴰⵏ ⵜⴰⴷⵓⵙⵉ ⵜⴰⵏⵢⵉⵎⴰⵏⵜ ⴷ ⵜⵎⵏⵍⵍⵉⵜ ⴷ ⵉⵙⵍⴳⵏⵏ 

ⵙⵔⵙ ⵉⵣⴷⵉⵏ ⴷ ⵓⵍⵎⴰⴹ ⵏ ⵓⵖⵓⴷⵓ ⵏ ⵜⵖⵍⵉⴼⵜ ⵙ ⵉⵎⵓⴹⴰⵏ ⴷ ⵜⵏⴰⴱⴱⴰⵢⵜ ⵏ ⵉⵙⵓⵊⵊⵉⵜⵏ ⵜⵜⵡⴰⵥⵍⴰⵢⵏⵉⵏ ⵉⵜⵜⵓⵙⵡⴰⵍⴰⵏ ⵉ 

ⵡⴰⵣⵣⴰⵏⵏ ⴷ ⵓⵎⵥⵉⵢⵏ ⴷ ⵉⵡⵙⵙⴰⵔⵏ.  

ⵉⵙⴷⴷⵉⴷ ⵓⵙⵇⵇⵉⵎ ⴳ ⵜⴰⵏⴰⴹⵜ ⵏⵏⵙ ⵎⴰⵙ ⵙⵙⵏⵏ ⵉⵙⴳⵏⴰⴼ ⵏ ⵜⵎⴰⴹⵓⵏⵉⵏ ⵜⵉⵎⵏⵍⵍⵉⵢⵉⵏ ⴷ ⵜⵏⵢⵉⵎⴰⵏⵉⵏ ⴳ ⵍⵎⵖⵔⵉⴱ 

ⵜⵉⴷⵔⵙⵉ ⴳⴳⵓⵜⵏⵉⵏ ⴳ ⵎⴰⴷ ⵉⵥⵍⵉⵏ ⵙ ⵜⵓⵚⴽⵉⵡⵉⵏ ⵏ ⵓⵙⵏⵓⴱⴳ ⴷ ⵡⴰⵎⵎⴰⵙⵏ ⵏ ⵜⴷⵓⵙⵉ ⵏ ⵡⴰⵔⴰⵢ ⴷ ⵜⵖⵎⵔⵉⵏ ⵥⵍⵉⵏⵉⵏ 

ⵙ ⵉⵙⴳⵏⴰⴼ ⵉⴳⴷⵓⴷⴰⵏⵏ. ⴳⵏ ⴰⵡⴷ ⵉⵎⴰⵡⴰⵜⵏ ⵍⵍⴰⵏⵉⵏ ⵉⵇⴱⵓⵔⵏ ⵏⵉⵖ ⵏⵏⴳⵣⴰⵏ ⵏⵉⵖ ⵓⵔ ⵓⵎⵙⴰⵙⴰⵏ ⴷ ⵜⵡⵓⵔⵉ. ⵙⴳ ⵜⵙⴳⴰ 

ⵢⴰⴹⵏⵉⵏ, ⵓⵔ ⵉⵣⵔⵉ ⵓⵟⵟⵓⵏ ⵏ ⵓⵙⵙⵓⵜⵏ 1725 ⵏ ⵓⵙⵙⵓ ⴳ 27 ⵏ ⵜⵎⵔⵙⵍⵜ ⵜⴰⴷⵓⵙⴰⵏⵜ ⵏ ⵓⵙⵓⵊⵊⵉ ⵏ ⵜⵎⴰⴹⵓⵏⵉⵏ 

ⵜⵉⵎⵏⵍⵍⵉⵢⵉⵏ,ⵅⴼ ⵉⴳⴳⵉ ⵏ ⵜⴷⵔⵙⵉ ⵉⴳⴳⵓⵜⵏ ⴳ ⵉⵙⵓⴳⴰⵎ ⵉⵏⴰⴼⴳⴰⵏⵏ ⵉⵜⵜⵡⴰⵥⵍⴰⵢⵏ ⵏⵏ ⵓⵔ ⵉⵣⵔⵉⵏ ⴷⵖⵉ 172 ⵏ 

ⵓⵎⵙⴳⵏⴰⴼ ⴰⵏⵢⵉⵎⴰⵏ ⴷ 740 ⵏ ⵓⵎⵏⴳⴰⵍ ⴰⵎⵥⵍⴰⵢ ⴳ ⵜⵎⵙⵏⵉⵊⵊⵉⵜ ⵜⴰⵏⵢⵉⵎⴰⵏⵜ ⴳ ⵜⵣⵓⵏⵉ ⵜⴰⵎⴰⵜⴰⵢⵜ ⴰⵍⵏⴷⴰⴷ 131 ⵏ 

ⵓⵎⵙⴳⵏⴰⴼ ⴳ ⵜⵣⵓⵏⵉ ⵜⵓⵙⵍⵉⴳⵜ, ⵏⵜⵜⴰⵏ ⴷ ⵓⵟⵟⵓⵏ ⵢⴰⴳⴳⵓⴳⵏ ⵉ ⵓⵙⴰⴷⵎⵔ ⵉ ⵉⵏⴰⵡⴰⵢⵏ ⵉⵎⴰⴹⵍⴰⵏⵏ ⴳ ⵢⵉⴳⵔ ⴰⴷ. ⵅⴼ 

ⵉⴳⴳⵉ ⵏ ⵎⴰⵢⴰ, ⵉⵣⵎⵎⴻⵎ ⵓⵙⵇⵇⵉⵎ ⵎⴰⵙ ⵍⵍⴰⵏ 54% ⵏ ⵉⵎⵙⴳⵏⴰⴼ ⴷ ⵉⵎⵏⴳⴰⵍⵏ ⴳ ⵓⵙⴳⵓⵎ ⵏ ⵜⴳⵎⵎⵉ ⵜⵓⵎⵍⵉⵍⵜ, ⵕⵕⴱⴰⵟ 

ⴷ ⵟⴰⵏⵊⴰ. 

ⴳ ⵓⵎⵏⴰⴹ ⴰⴷ, ⵉⵣⵎⵎⴻⵎ ⵓⵙⵇⵇⵉⵎ ⵎⴰⵙ ⴳⴳⵓⴷⵉⵏ ⵉⵙⵎⴷⵢⴰⵜⵏ ⵉⵙⵏⵓⵎⵎⵓⵍⵏ ⵜⴰⵎⴰⴹⵓⵏⵜ ⵜⴰⵎⵏⵍⵍⵉⵜ ⴳ ⵜⵓⵣⵓⵏⵜ ⵏ ⵟⵟⴰⴱⵓ 

ⵖ ⴷⴰⵔ ⵜⴼⵓⵍⵉⵏ ⵏⴳⴳⵓⵜⵏⵉⵏ ⵏ ⵡⴰⵎⵓⵏ ⴰⵎⵖⵔⵉⴱⵉ, ⴰⵔ ⵜⵜⵡⵔⵔⵉⵏ ⵎⵉⴷⴷⵏ ⴳ ⴽⵉⴳⴰⵏ ⵏ ⵡⴰⴷⴷⴰⴷⵏ ⵙ ⵜⵖⴰⵔⴰⵙⵉⵏ ⵏ 

ⵉⵙⴽⴽⵉⵔⵏ ⴳ ⵓⵙⵓⵊⵊⵉ ⵏ ⵉⵎⵓⴹⴰⵏ, ⴳ ⵓⵣⵎⵣ ⵍⵍⵉ ⵖ ⴷⴰ ⵜⵜⴷⴷⵔⵏ ⵡⵉⵢⵢⴰⴹ ⴳ ⵓⵙⵓⵔⵙ ⵏ ⵉⵛⴽⵉ, ⴰⵢⵍⵍⵉ ⵜⵏ ⵉⵜⵜⴰⴷⵊⴰⵏ 

ⴰⴷ ⴳⵏ ⴰⵙⴰⴳⵎ ⵏ ⵓⵙⴷⵉⴷⴷⵉⵢ ⵏ ⵜⵏⴼⵔⵓⵜ ⴷ ⵓⴼⵔⴰ ⵏ ⵓⴳⴳⵉⴷⵏ ⴷ ⵡⴰⵢⴷⴰ. 

ⵉⵙⴰⴷⴰⴼⵏ ⴷ ⵉⵙⵖⵍⴰⴼ ⵏ ⵜⵏⴽⵔⴰ ⵙ ⵜⴷⵓⵙⵉ ⵜⴰⵎⵏⵍⵍⵉⵜ ⴷ ⵜⵏⵢⵉⵎⴰⵏⵜ ⴳ ⵍⵎⵖⵔⵉⴱ 

ⵙ ⵜⵓⵚⴽⴰ ⵅⴼ ⵡⴰⴽⴰⵣ ⵏⵏⴰ ⵉⵜⵜⵓⵙⵢⴰⴼⴰⵏ ⵙⴳ ⵉⵙⵓⴼⵖⵏ ⵏ ⵉⵏⵎⵓⵇⵇⴰⵔⵏ ⵉⵏⵎⵏⴰⴹⵏ ⵏⵏⴰ ⵉⵙⵏⵎⴰⵍⴰ ⵓⵙⵇⵇⵉⵎ ⴷ ⵉⵎⵛⴰⵡⴰⵕⵏ 

ⵏⵏⵙ ⴳⴰⵏ ⵉⵎⵓⵣⴰⵢⵏ ⴷ ⵉⵎⵥⵍⴰⵢⵏ ⴳ ⵢⵉⴳⵔ ⵏ ⵜⴷⵓⵙⵉ ⵜⴰⵏⵢⵉⵎⴰⵏⵜ ⴷ ⵜⵎⵏⵍⵍⵉⵜ, ⴷ ⵙ ⵓⵙⵙⵏⵜⵉ ⵙⴳ ⵓⵙⴳⵓⴷⵉ ⵍⵍⴰⵏⵉⵏ ⴳ 

ⵢⵉⴳⵔ ⵏ ⵡⴰⴽⴰⵣ ⵏ ⵉⵙⵓⵔⵙⵏ ⵏ ⵜⴷⵓⵙⵉ ⵜⴰⵏⵢⵉⵎⴰⵏⵜ ⴷ ⵜⵎⵏⵍⵍⵉⵜ ⴳ ⵡⴰⵎⵓⵏ ⴰⵎⵖⵔⵉⴱⵉ, ⴳ ⵓⵎⵏⴰⴷ ⵏ ⵜⵓⵚⴽⴰ ⵏ ⵓⵏⴳⵔⴰⵡ 

ⴰⴷⵓⵙⴰⵏ ⵉⴱⴷⴷⵏ ⵅⴼ ⵜⵎⵢⴰⴷⴰⵙⵜ ⵏ ⵡⴰⵔⴰⵢ, ⵉⵙⵖⵍⴼ ⵓⵙⵇⵇⵉⵎ ⴳ ⵜⴰⵏⴰⴹⵜ ⵏⵏⵙ ⵙ ⵓⵙⵓⵖⵏ ⵏ: ⵜⴰⵡⵉⵜ ⴳ ⵜⴷⵓⵙⵉ 

ⵜⴰⵏⵢⵉⵎⴰⵏⵜ ⵙ ⵓⵏⴰⵎⴽ ⵏⵏⵙ ⵉⵏⵏⵖⵍⵏ; ⵜⴰⵡⵉⵜ ⴳ ⵜⵥⵍⴰⵢⵉⵏ ⵏ ⵜⴷⵓⵙⵉ ⵜⴰⵏⵢⵉⵎⴰⵏⵜ ⵙ ⵓⵙⵡⵓⵔⵉ ⵅⴼ ⵜⵓⴳⵜ ⵏ ⵡⴰⵏⴰⵡⵏ ⵏ ⵓⵎⵢⴰⵖ 

ⵏ ⵓⴼⵔⵉⴷⵏ ⴰⴽⴷ ⵜⵡⵏⵏⴰⴹⵜ ⵏⵏⴰ ⴳ ⵜⵜⴷⴷⵔⵏ, ⵙ ⵜⵙⵖⵣⵏⵜ ⵏ ⵜⵎⵢⴰⴷⴰⵙⵜ ⵏ ⵜⵎⴰⵙⵙⴰⵏⵜ ⵜⴰⵏⴰⵎⵓⵏⵜ ⵏ ⵉⴱⴰⵢⵢⵓⵕⵏ; ⵜⴰⵏⴽⵔⴰ 

ⵙ ⵓⵔⵣⵣⵓ ⴰⵎⴰⵙⵙⴰⵏ ⴳ ⵜⵓⴳⵜ ⵏ ⵉⴳⵔⴰⵏ ⵏⵏⴰ ⴱⴰⵀⵔⴰ ⵉⵜⵜⴱⴰⴹⵏ ⴳ ⵜⴷⵓⵙⵉ ⵜⴰⵏⵢⵉⵎⴰⵏⵜ ⵏ ⵓⴼⴳⴰⵏ; ⵉⴳⵉ ⵙⴳ ⵓⵙⵓⵜⵔ ⵏ 

ⵜⵏⴽⵔⴰ ⵙ ⵜⴷⵓⵙⵉ ⵜⴰⵎⵏⵍⵍⵉⵜ ⴷ ⵜⵏⵢⵉⵎⴰⵏⵜ ⵢⴰⵏ ⵓⴼⵔⴷⵉⵙ ⴰⵏⴰⵎⵎⴰⵙ ⴳ ⵓⵙⵖⵏⵓ ⵏ ⵡⴰⵍⵍⴰⵙ ⵏ ⵓⵥⵟⵟⴰ ⵏ ⵜⵓⵚⴽⵉⵡⵉⵏ 

ⵜⵉⵎⵙⴳⵏⴰⴼⵉⵏ ⴳ ⵓⵙⵡⵉⵔ ⴰⵏⴰⵎⵓⵔ ⴷ ⵓⵏⵎⵏⴰⴹ; ⵜⴰⵡⵉⵜ ⴳ ⵉⵎⵏⴰⴷⵏ ⵏ ⵜⴷⵓⵙⵉ ⵜⴰⵏⵢⵉⵎⴰⵏⵜ ⵣⴷⵉⵏⵉⵏ ⵙ ⵓⵙⵏⴼⵍ ⵏ ⵜⵎⵙⵓⵜⴰⵍ 

ⵏ ⵜⵡⵓⵔⵉ ⴷ ⵡⴰⵏⴰⵡ ⵏ ⵢⵉⴷⵉⵔ, ⴷ ⵜⴼⵔⵉⵙⵉⵏ ⵏ ⵓⵙⵙⵉⵏⴼ ⴰⵏⴰⵎⵓⵏ, ⴷ ⵜⵢⴰⴼⵓⵜⵉⵏ ⵏ ⵓⵙⵏⵓⵃⵢⵓ ⵎⴳⴰⵍ ⵜⵡⵜⵎⵉⵏ ⴷ ⵜⵕⵥⵉⵢⵉⵏ 

ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵅⴼ ⵜⴷⵓⵙⵉ ⵜⴰⵏⵢⵉⵎⴰⵏⵜ ⵏ ⵉⵏⵎⵓⵔⴰⵏ ⴷ ⵜⵏⵎⵓⵔⵉⵢⵉⵏ, ⴷ ⵓⴳⴳⴰⵔ. 

ⵜⵎⵙⴳⵔⴰ ⵜⴰⵏⴰⴹⵜ ⵎⴰⵙ ⵜⴱⴷⴷ ⵜⵏⴽⵔⴰ ⵙ ⵜⴷⵓⵙⵉ ⵜⴰⵏⵢⵉⵎⴰⵏⵜ ⴷ ⵜⵎⵏⵍⵍⵉⵜ ⴳ ⵜⵎⴰⵣⵉⵔⵜ ⵏⵏⵖ ⵅⴼ ⵓⵣⵣⵔⴰⵢ ⵉ 

ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⵉⵜⵜⵓⵙⵡⴰⵍⴰⵏ ⵉ ⵜⵓⵚⴽⴰ ⴷ ⵓⵜⵡⴰⵍ ⵏ ⵜⵙⵔⵜⵉⵜ ⵜⴰⵎⵓⵔⴰⵏⵜ ⴳ ⵜⵖⵔⵎⵉⵏ ⴷ ⵡⴰⵙⵓⵏⵏ ⴷ 

ⵓⵙⵎⵓⵜⵜⴳ ⵏ ⵜⵏⵓⴼⴰ ⵜⵉⵎⵙⵏⵉⵊⵊⵉⵜⵉⵏ ⵙ ⵎⴰⴷ ⵉⴼⵔⵔⵓⵏ ⴰⴱⵓⵔⵣ ⴰⵏⴼⴳⴰⵏ ⵏ ⵉⵎⵓⴹⴰⵏ ⴷ ⵉⵣⵔⴼⴰⵏ ⵏⵏⵙⵏ ⵉⴷⵙⵍⴰⵏⵏ ⵙ: 

ⴰⵙⵎⵓⵜⵜⴳ ⵏ ⵜⵓⵚⴽⵉⵡⵉⵏ ⵏ ⵓⵙⵏⵓⴱⴳ ⴳ ⵓⵙⵡⵉⵔ ⵉⵜⵜⵓⵙⵙⵓⵜⵔⵏ; ⵜⵓⴽⴽⵙⴰ ⵏ ⵜⴷⵔⵙⵉ ⵜⵉⵎⵉⵣⵉⵜ ⵍⵍⴰⵏⵉⵏ ⴳ ⵉⵙⵓⴳⴰⵎ 

ⵉⵏⴼⴳⴰⵏ; ⴰⵙⵖⵣⵏ ⵏ ⵜⵙⵔⵜⵉⵜ ⵜⴰⵎⵙⵏⵉⵊⵊⵉⵜ ⵜⴰⵎⵏⵏⴰⵡⵜ ⵉⵎⵏⴰⴷⵏ; ⴰⵍⵍⴰⵙ ⵏ ⵓⵙⵔⵙ ⵏ ⵉⵥⵕⵉ ⵅⴼ ⵡⴰⵜⵉⴳ ⵏ ⴽⵔⴰ ⵏ 

ⵉⵙⴰⴼⴰⵔⵏ ⴷ ⵜⵖⵜⴰⵙⵜ ⵏ ⴱⴰⵟⵍ ⵉⵙⵎⴷⵏ ⵉ ⵉⵎⵓⴹⴰⵏ; ⵜⴰⵏⴼⵔⵓⵜ ⵏ ⵉⵙⴽⵉⵍ ⴳ ⵓⵙⵓⵊⵊⵉ ⵉⵏⴳⵔ ⵇⴰⵃ ⵉⵏⵎⵓⵔⴰⵏ ⴷ 

ⵜⵏⵎⵓⵔⵉⵢⵉⵏ; ⴷ ⵓⴳⴳⴰⵔ. 


